Uned 4
Mae’r doctor yn gweithio yn yr ysbyty
Thema’r uned
Gweithleoedd a galwedigaethau
Iaith sy’n codi
[Nyrs] yw hwn/hon?

Ie, ... yw e/hi



Nage, dim... yw e/hi.
Ble mae e/hi’n gweithio?
Ble maen nhw’n gweithio?

Mae e/hi’n gweithio yn/mewn...
Ydy’r [cogydd] yn gweithio?
Ydy/Nac ydy/Ydyn/Nac ydyn
Beth yw dy enw di?  
 
[Branwen] dw i.

Beth yw eich enw chi? 
[Dylan] yw fy enw i.
Adnoddau i’w paratoi
· Cardiau fflach galwedigaethau ar gyfer Cam 1 isod: peilot, actor, clerc, plismon, artist, athro, menyw ginio, meddyg, dawnsiwr, gyrrwr bws, awdur, cogydd, chwaraewr golff
· Cardiau fflach gweithleoedd ar gyfer Cam 3:  theatr, ysgol, archfarchnad, ysbyty, tŷ bwyta, swyddfa, siop, stiwdio
· Cardiau fflach ar gyfer Cam 4: llun cogydd yn coginio, llun peilot, llun plant yn coginio, llun Iona ac Iwan (ddim yn coginio)
Canllaw amseru
Adolygu Uned 3 a Geirfa Uned 4


15 munud

Bloc 1






10 munud
Bloc 2 a 3 + gweithgaredd achredu


20 munud

Bloc 4 + ymarfer




20 munud
Seiniau’r Gymraeg




15 munud
Deialog





10 munud
Cân






 5 munud

Mynd dros y gwaith cartref a geirfa Uned 5

15 munud
Nodiadau

Mae’r uned hon yn adeiladu ar waith Uned 3, gan ymdrin yn benodol â byd gwaith.  Mae nifer o eiriau benthyg cyfarwydd yn perthyn i’r thema, a dylid manteisio ar y rheiny yn gyntaf wrth ddrilio’r patrymau.  Gwelwn y cwestiwn Ydy...? yn codi am y tro cyntaf, a Maen nhw (cadarnhaol yn unig).  Cyflwynir hefyd y cwestiynau Beth yw dy enw di/eich enw chi? gan eu bod mor ddefnyddiol; dylid osgoi rhoi sylw i’r Meddiannol yma, gan nodi, os digwydd i’r myfyrwyr godi’r mater, y rhoddir sylw iddo maes o law.  
Camau
Adolygu Uned 3 a mynd dros eirfa Uned 4
Dilyn y drefn arferol 

1. Bloc 1

Tiwtor i fynd drwy eirfa galwedigaethau gyda’r cardiau fflach (bydd angen rhoi sylw i ynganu cywir gyda peilot, actor, clerc, plismon ac artist).  Drilio’r patrwm [Cogydd] yw hwn/hon?.  Ddylai hwn ddim achosi problemau gan ei fod yn debyg i Pwy yw hwn/hon? a gododd yn yr uned flaenorol.  Mae Ie/Nage yn gyfarwydd, ond mae [Cogydd] yw e/hi a Dim [cogydd] yw e/hi yn newydd.
Esbonio bod Ie/Nage yn ateb brawddeg sy’n dechrau gydag unrhyw beth nad yw’n ferf (gweler y nodiadau yn y llyfr cwrs).  Rhoi 2-3 enghraifft bellach o enwau, berfau ac ansoddeiriau, gan ofyn i’r myfyrwyr ddweud pa gátegori maent yn perthyn iddo.  Ni ddylid rhoi mwy na thua 2 funud i hyn.
2. Bloc 2

Atgoffa am Beth mae e/hi’n wneud? o Uned 3.  Drilio’r cwestiwn Ble mae e/hi’n gweithio?  Wedyn Ble mae [Ann] yn gweithio? a Ble mae [Ann a Tom] yn gweithio? Yn olaf, Ble maen nhw’n gweithio? gan nodi mai maen nhw sydd yno, nid mae nhw (er mai ond un n sydd i’w chlywed).  
3. Bloc 3

Mynd drwy eirfa’r gweithleoedd gyda’r cardiau fflach (dilyn yr un drefn â rhif 1 uchod).  Drilio Mae [Miss Evans] yn gweithio mewn [theatr] yn drwyadl.  Os dymunir, gellir defnyddio dau gerdyn fflach – un llun person ac un llun gweithle er mwyn ymarfer Mae e/hi.  Nodi bod mewn yn golygu in a; i gyfeirio at un man penodol, a dweud in the, dywedwn yn y/yn yr.  Drilio’r rhain.  Wedyn, defnyddio sbardun cyfieithu Saesneg ( Cymraeg i ddrilio yn y a mewn, gan amrywio rhyngddynt.
4. Bloc 4

Esbonio eich bod am ddysgu Is he or she doing something? a modelu Ydy e’n [coginio]?  Ydy.  Ydy hi’n [coginio]?  Nac ydy.  Y tro hwn, argymhellir dysgu’r cwestiwn a’r ateb gyda’i gilydd, er mwyn amlygu’r ffaith mai Ydy sydd ar ddechrau’r cwestiwn ac yn yr ateb.  Sylwch na ddylid rhoi atebion llawn, gan nad yw’r negyddol yn codi yn yr uned hon!  Drilio’r rhain yn drwyadl gyda chardiau galwedigaethau.  
Arddangos llun y plant yn coginio, a llun Iona ac Iwan (sydd ddim yn coginio) ar y bwrdd.  Tynnu sylw i ddechrau at y ffaith mai lluosog yw’r rhain.  Modelu’r tair brawddeg  Ydy’r plant yn coginio?  Ydy Iona ac Iwan yn coginio?  ac Ydyn nhw’n coginio?  ddwywaith neu dair yr un, heb atebion, gan nodi ein bod yn dweud ydyn o flaen y gair nhw, ac ydy fel arall.  Atgoffa am maen nhw er mwyn iddynt weld y patrwm.  Drilio’r cwestiynau yn drwyadl cyn mynd ymlaen at yr ateb.  Y pwynt dryslyd yw mai Ydyn yw’r ateb i Ydy’r plant yn coginio? ac Ydy Iona ac Iwan yn coginio?, sydd ddim yn cyd-fynd â’r Ydy ar ddechrau’r cwestiwn.  Esbonio mai Ydy yw Yes, he/she is, ac Ydyn yw Yes, they are.  Drilio’r cwestiynau a’r atebion yn drwyadl, cyn codi’r cwbl ar y bwrdd gwyn i bawb ei gopïo.

Ymarfer: dosbarthu llun galwedigaeth.  Arddangos y gweithgaredd cyn anfon pawb ar 
grwydr.

5. Seiniau’r Gymraeg 

Llafariaid deusain sydd o dan sylw yma.  Mae rhai ohonynt yn debyg i rai’r Saesneg, ond rhaid rhoi sylw arbennig i’r rhai sy’n anghyfarwydd, neu’n debygol o ddrysu.  Dyma rai pwyntiau:
ai, au, ae: 
O bryd i’w gilydd, cewch fyfyrwyr yn eu hynganu fel ei , e.e. gwaith fel 

*gweith.
ei, eu: 

Problem arbennig o gyffredin yw ynganu hwn fel ai, e.e. gweithio fel 

*gwaithio.
wy:
Tuedd i’w ynganu fel oi.  Arddangos y gwahaniaeth rhwng y ddau sain; mae’r gwefusau i’w gweld yn fwy agored wrth ynganu oi nag wy.
ew:
Tuedd i’w ynganu naill ai fel aw, neu fel y gair Saesneg you.  Ynganu’r e sy’n dechrau’r sain yn hir ac yn araf, gan raddol symud i’r w .  Pawb i ddilyn y tiwtor, gan gyflymu’n raddol wrth i’r sain ddod yn fwy cywir a chyfarwydd.
iw/uw/yw:
Eto, tuedd i’w ynganu fel y gair Saesneg you.  Nid yw’n broblem dyngedfennol, gan fod modd deall y sain hwn er ei ynganu felly.  Awgrymu modelu’n eglur ac araf fel ew uchod.
6. Deialog 
7. Cân, 
Geirfa 
Gwaith Cartref

Dilyn y drefn arferol

Geirfa uned 5

darllen



to read



mynd i’r parc


to go to the park
golchi’r llestri


to wash the dishes

nofio



to swim
smwddio


to iron



gwrando ar gerddoriaeth
to listen to music
cadw’n heini


to keep fit


mynd allan/mas ar y beic
to go out on the bike
siopa



to shop



cerdded


to walk



garddio*


gardening



cwrdd â ffrindiau

to meet friends

lliwio



to colour in


gyda/gydag


with
· darllen, i’r, parc, golchi’r, ar, gerddoriaeth, cerdded, garddio, cwrdd – sylw i’r r
· darllen, allan, siopa, cerdded, gyda – ynganiad llawn i’r llafariad olaf
· nofio, smwddio, gwrando, garddio, lliwio – o, nid ow
· smwddio, gerddoriaeth, cerdded, garddio, cwrdd – sylw i’r dd, os bydd angen
· nofio – f, nid ff
· heini – ei, nid ai
*garddio – gan mai berfenw yw hwn, mae’n bosib bydd rhai yn holi pam mae’n las ei liw.  Arferir trin garddio fel enw yn hytrach na’i redeg fel berf; hynny yw, gwnes i’r garddio yn hytrach na garddiais i (cymharer â I did the gardening/I gardened).  Mae pob berfenw’n gweithredu fel enw gwrywaidd, a felly ddim yn treiglo ar ôl y fannod.  Os digwydd i fyfyrwyr godi’r mater, gellid esbonio fod (y) garddio yn golygu (the) gardening yn hytrach na to garden.
